
Abstrak

Kesedaran masyarakat Islam terhadap kepentingan pemahaman berkaitan
penyusuan susu ibu menurut perspektif Islam perlu dititikberatkan bagi
menggalakkan penyusuan susu ibu dapat dilaksanakan dengan baik. Ini
terbukti bahawa susu ibu merupakan makanan utama selepas kelahiran dan
seorang ibu perlu mengetahui hak dan kewajipan penyusuan yang dilakukan
itu perlu selaras mengikut acuan syarak. Artikel ini bertujuan membincangkan
berkaitan tahap kesedaran masyarakat Islam di Selangor berkaitan penyusuan
sebagai hak dan kewajipan ibu. Kajian ini dilakukan secara lapangan dan
menggunakan kaedah kuantitatif. Data dikumpulkan melalui instrumen soal
selidik yang diedarkan kepada 400 orang responden yan gmelibatkan tiga
lokasi di negeri Selangor iaitu di zon utara (daerah Hulu Selangor), zon tengah
(daerah Klang) dan zon selatan (daerah Sepang). Dapatan kajian menunjukkan
para responden mempunyai tahap kesedaran yang tinggi terhadap kesedaran
berkaitan penyusuan sebagai hak dan kewajipan ibu dengan purata nilai min
4.36. Dapatan ini menunjukkan bahawa masyarakat Islam di Selangor
mengambil berat dan prihatin mengenai hak dan kewajipan ibu terhadap
penyusuan.

Kata kunci: Kesedaran, penyusuan, hak, kewajipan

1.0 PENDAHULUAN

Kajian ini dilakukan untuk mengkaji sejauhmana kesedaran responden dalam kalangan
masyarakat Islam di Selangor daripada pelbagai latar belakang pendidikan dan sosial
mengenai hukum-hukum penyusuan dalam Islam. Antara perkara yang menjadi perhatian
penyelidik dalam kajian ini ialah kesedaran mereka dari sudut hukum penyusuan, hak anak
terhadap susuan, hak dan kewajipan bapa dalam penyusuan anak, kesan penyusuan terhadap
anak susuan dan isu-isu semasa berkaitan penyusuan seperti derma susu dan menyusukan
anak di khalayak awam (nursing in public). Walau bagaimanapun, fokus kertas kerja ini
adalah mengenai hasil dapatan kesedaran masyarakat Islam di Selangor berkaitan penyusuan
sebagai hak dan kewajipan ibu.

2.0 PERNYATAAN MASALAH

Pola peningkatan kehidupan masyarakat sentiasa berubah seiring dengan peredaran masa dan
pembangunan teknologi yang memperlihatkan bahawa umat Islam sedang berada di bawah
penguasaan materialisme atau fahaman kebendaan. Segenap sektor kehidupan manusia
kelihatan ditunjangi oleh unsur-unsur dan budaya luar sehinggakan perkara yang dianggap
penting juga dipandang ringan. Perkara yang sama terjadi kepada kesedaran masyarakat
Islam berkaitan hukum-hukum penyusuan.

Pada masa kini, hampir kesemua ibu-ibu yang melahirkan bayi akan memberikan susu
kepada bayi mereka kerana susu ibu mampu memberi tumbesaran yang baik kepada bayi.
Namun, dalam membincangkan isu penyusuan ini, perlu dilihat daripada pelbagai aspek yang
kadang-kala dilihat remeh oleh sesetengah pihak.

Setiap bayi yang dilahirkan memerlukan penyusuan yang sempurna bagi menjamin
kesihatan mereka. Ini terbukti dengan ayat-ayat dari al-Qur’an yang memberikan
tanggungjawab kepada ibu bapa bagi memastikan anak mereka mendapat penyusuan yang
sempurna dari awal kelahiran sehingga sampai tempoh yang dinyatakan berdasarkan firman
Allah SWT:

Maksudnya: “Dan ibu-ibu hendaklah menyusukan anak-anak mereka selama
dua tahun genap iaitu bagi orang yang hendak menyempurnakan penyusuan
itu; dan kewajipan bapa pula ialah memberi makan dan pakaian kepada ibu itu
menurut cara yang sepatutnya. Tidaklah diberatkan seseorang melainkan
menurut kemampuannya. Janganlah menjadikan seseorang ibu itu menderita
kerana anaknya, dan (jangan juga menjadikan) seseorang bapa itu menderita
kerana anaknya; dan waris juga menanggung kewajipan yang tersebut (jika si
bapa tiada). Kemudian jika keduanya (suami isteri mahu menghentikan
penyusuan itu dengan persetujuan (yang telah dicapai oleh) mereka sesudah
berunding, maka mereka berdua tidaklah salah (melakukannya). Dan jika
kamu hendak beri anak-anak kamu menyusu kepada orang lain, maka tidak
ada salahnya bagi kamu apabila kamu serahkan (upah) yang kamu mahu beri
itu dengan cara yang patut. Dan bertagwalah kamu kepada Allah, serta
ketahuilah, sesungguhnya Allah sentiasa melihat akan apa jua yang kamu

lakukan.”
(Surah al-Bagarah 2 : 233).

Ahli sains juga turut mengakui kebenaran al-Qur’an dalam menyampaikan saranan
dan ajaran kepada manusia terutamanya mengenai penyusuan. Kelebihan penyusuan ibu telah
terbukti dengan pelbagai bentuk kajian yang dijalankan bagi menunjukkan bahawa susu ibu
adalah makanan terbaik buat bayi berbanding makanan yang diproses.

Amalan ibu susuan memberi implikasi kepada perbincangan hukum syarak berkaitan
ibu, bapa, anak, tempoh penyusuan dan kaedah, isu-isu yang berbangkit seperti penyusuan di
tempat awam (nursing in public) dan derma susu, serta kesan yang melibatkan perkahwinan,
aurat, hak dan tanggungawab dan upah penyusuan kepada ibu yang menyusukan serta
pelbagai lagi aspek hukum yang menjadi permasalahan dalam penyusuan ini. Malah dengan
adanya isu-isu yang bakal dibangkitkan ini akan menjadikan hukum syarak sentiasa
berkembang dari semasa ke semasa mengikut peredaran zaman.

Penyusuan adalah antara tajuk perbahasan dalam pengajian figh al-ahwal al-
syakhsiyyah atau figh al-usrah atau figh al-munakahat. Lazimnya mengandungi bab
perkahwinan, perceraian dan hak-hak anak yang termasuk di dalamnya nasab, penyusuan dan
hadanah (al-Zuhayli, 1989). Bagaimanapun, persoalan berkaitan hukum penyusuan jarang
menjadi fokus kajian dalam undang-undang Islam berkaitan kekeluargaan berbanding dengan
hadanah. Pengetahuan berkaitan dengan hukum hakam anak susuan adalah perlu jelas dari

sudut hukum syarak bagi memelihara tuntutan maqasid syariah iaitu penjagaan keturunan
(hifz al-nasl) dan aspek jaminan hak anak-anak.

Kajian ini dijalankan di negeri Selangor dengan mengambil sampel masyarakat Islam
dari kalangan lelaki dan wanita yang tinggal di negeri Selangor. Ini mengambilkira bahawa
isu penyusuan hari ini timbul dalam kalangan masyarakat Islam bagi memenuhi
tanggungjawab terhadap anak dan tuntutan tugas. Justeru pemahaman yang sahih dalam isu
ini perlu kepada kedua-dua pihak ibu dan bapa terutamanya agar hak anak ini dapat dipenuhi.

3.0 ULASAN KEPUSTAKAAN

Islam telah meletakkan garis panduan yang jelas kepada umatnya malah sangat tersusun dan
teratur bagi mencapai objektif syariat dan kejadian manusia. Dalam negara yang semakin
pesat dan membangun ini, peranan wanita tetap sama malah menjadi semakin penting.
Peranan wanita dari masa dulu hingga masa kini tidak terhad di rumah sebagai ibu mahupun
isteri tetapi juga dalam pelbagai bidang profesional. Malah, mereka merupakan golongan
yang mulia seiring dengan pengorbanan yang dipikul oleh mereka yang tidak mungkin
mampu ditanggung oleh kaum lelaki.

Ini dapat dilihat dari beberapa sudut yang sesuai dengan fitrah kejadian mereka seperti
kesediaan mengandungkan bayi selama sembilan bulan, kesakitan dan bahaya yang
ditanggung semasa melahirkan seterusnya kepayahan mengasuh, menjaga dan menyusukan
anak-anak. Ciri-ciri seperti ini menurut Sayyid Qutb (1997) amat susah lagi mencabar dan
tidak mampu ditanggung oleh golongan lelaki.

Abdul Karim Zaydan (2000) merupakan antara ulama yang telah memberikan
penerangan tentang perbahasan fugaha dan mufassirin berkaitan pihak-pihak yang terlibat
dengan penyusuan susu ibu seperti ibu, bapa dan anak. Penulisan berkaitan dengan bentuk-
bentuk penyusuan yang mensabitkan nasab pula telah ditulis oleh al-Mawardi (1996) dan ia
sangat baik untuk dijadikan rujukan.

Manakala perbahasan tentang rukun, syarat, tempoh penyusuan dan hak penyusuan
dibahaskan oleh para fugaha dalam kitab figh pelbagai mazhab. Antaranya kitab al-
Mudawwanah yang ditulis oleh al-Asbahi (1991) dan Hashiah al-Dusugi yang ditulis oleh
Dusuqi (t.th) daripada mazhab Maliki, kitab al-Mughni al-Muhtaj oleh al-Sharbini (1978)
daripada mazhab Syafii, al-Mughni oleh Ibn Qudamah (1983) daripada mazhab Hanbali dan
al-Mabsut oleh al-Sarkhasi (t.th) daripada mazhab Hanafi.

Selain daripada kitab-kitab figh, perbahasan mengenai penyusuan susu ibu juga
dibahas dengan terperinci oleh para mufassirin. Mereka membahaskan perkara tersebut
berdasarkan kepada firman Allah SWT dalam Surah al-Bagarah ayat 233. Selain itu, antara
mufassirin yang memperkatakan tentang susu ibu di dalam penafsiran mereka ialah al-Alusi
(1987) dalam Ruh al-Ma ‘ani, Rashid Ridha (2005) dalam Tafsir al-Manar, al-Qurtubi (2004)
dalam Tafsir al-Jami‘ li Ahkam al-Qur’an dan Sayyid Qutb (1997) dalam tafsir Fi Zilal al-
Qur’an.

4.0 METODOLOGI KAJIAN

Kajian ini menggunakan reka bentuk kuantitatif yang menggunakan satu set soal selidik yang
diedarkan kepada 400 orang responden. Dapatan kajian dianalisis dengan menggunakan
bantuan perisian SPSS 22.0. Analisis deskriptif dijalankan dengan melibatkan kekerapan,
peratusan, min dan sisihan piawai bagi menentukan tahap kesedaran masyarakat Islam.Semua
dapatan dipersembahkan dalam bentuk jadual dan perbincangan.

Negeri Selangor dipilih sebagai lokasi kajian dan dibahagikan kepada daerah
mengikut zon utara, tengah dan selatan. Bagi zon utara, penyelidik memilih daerah Hulu
Selangor. Bagi zon tengah, penyelidik memilih daerah Klang. Manakala daerah Sepang
dipilih untuk mewakili zon selatan. Pemilihan lokasi ini bertepatan dengan pendapat Neuman
(2006), Marohaini Yusof (2004) dan Sidek Mohd. Noah (2002) yang mencadangkan empat
faktor untuk ditimbangkan dalam pemilihan tapak atau lokasi kajian; kaya dengan data,
ketidakbiasaan (unfamiliarity), sesuai dan mempunyai rangkaian sosial yang baik. Pemilihan
lokasi ini adalah melibatkan kajian kuantitatif yang menggunakan soal selidik sebagai alat
utama dalam pengumpulan data. Kaedah persampelan yang digunakan bagi memilih sampel
dalam kajian ini adalah kaedah persampelan secara rawak. Kaedah ini digunakan bagi
memastikan setiap ahli mempunyai peluang yang sama bagi mewakili populasi dalam kajian
ini (Ary et al, 1996). Melalui kaedah ini juga penyelidik berupaya melakukan inferens secara
statistik daripada sampel kepada populasi kajian (Berenson & Levine, 1992).

Dalam kajian ini, pemilihan jumlah sampel ini mengambil kira pandangan yang
dikemukakan oleh Krejcie & Morgan (1970) dan Uma Sekaran (2003) berkenaan bilangan
dan formula pemilihan sampel serta mendapati jumlah sampel yang telah dipilih adalah yang
terbesar. Berikut adalah jadual pemilihan sampel kajian:

Jadual 1 Pensampelan Kajian Sebenar

Bil Lokasi Populasi Persampelan

1 Zon Utara — Hulu Selangor 198,132 penduduk 100 sampel
2 Zon Tengah — Klang 861,189 penduduk 200 sampel
3 Zon Selatan — Sepang 211,361 penduduk 100 sampel

5.0 LATAR BELAKANG RESPONDEN KAJIAN

Jadual 2 menunjukkan taburan data jantina dan status perkahwinan responden. Seramai 201
orang (50.2%) responden adalah lelaki, manakala 199 orang (49.8%) responden adalah
perempuan. Dari sudut status perkahwinan pula, 208 orang (52%) responden masih bujang,
180 orang (45%) telah berkahwin, 11 orang (2.7%) daripadanya merupakan janda atau balu,
dan baki seorang (0.3%) responden adalah duda.

Jadual 2 Jantina Dan Status Perkahwinan Responden

Faktor Kategori N Peratus
Jantina Lelaki 201 50.2
Perempuan 199 49.8
Jumlah 400 100
Status Perkahwinan Bujang 208 52.0
Berkahwin 180 45.0
Janda/Balu 11 2.7
Duda 1 0.3
Jumlah 400 100

Jadual 3 di bawah menunjukkan taburan data umur responden. Seramai 9 orang
(2.2%) responden berusia 20 tahun kebawah, 251 orang (62.7%) berusia dalam lingkungan
21-30 tahun, 85 orang (21.3%) berumur antara 31-40 tahun, 40 orang (10%) dalam
lingkungan umur 41 — 50 tahun, dan 15 orang (3.8%) sahaja berumur 51 tahun ke atas.

Jadual 3 Umur Responden

Faktor Kategori N Peratus

Umur 20 tahun kebawah 9 2.2

21-30 tahun 251 62.7
31-40 tahun 85 21.3
41 — 50 tahun 40 10.0
51 tahun ke atas 15 3.8
Jumlah 400 100

Jadual 4 pula menunjukkan taburan data bilangan anak responden. Terdapat 236
orang (59%) belum mempunyai anak, 27 orang (6.7%) mempunyai seorang anak, 58 orang
(14.5%) mempunyai 2 orang anak, 36 orang (9%) mempunyai 3 orang anak, 19 orang (4.8%)
ada 4 orang anak, 14 orang (3.5%) mempunyai 5 orang anak, dan 10 orang (2.5%)
mempunyai bilangan anak yang tidak diketahui jumlahnya.

Jadual 4 Bilangan Anak Responden

Faktor Kategori N Peratus
Bilangan Anak Tiada 236 59.0

1 orang 27 6.7

2 orang 58 145

3 orang 36 9.0

4 orang 19 4.8

5 orang 14 35

Lain-lain 10 2.5
Jumlah 400 100

Jadual 5 di bawah menunjukkan taburan data bagi tempat tinggal responden. Seramai
100 orang (25%) responden dari Hulu Selangor, 100 orang (25%) responden dari Sepang, dan
200 orang (50%) responden dari Klang.

Jadual 5: Tempat Tinggal Responden

Faktor Kategori N Peratus

Tempat Tinggal Hulu Selangor 100 25.0
Sepang 100 25.0
Klang 200 50.0

Jumlah 400 100

Jadual 6 di bawah menunjukkan taburan data bagi pendidikan tertinggi responden.
Seramai 126 orang (31.5%) responden mempunyai sijil SPM, 29 orang (7.2%) responden
tamat STPM, 87 orang (21.7%) responden lulusan diploma, 121 orang (30.3%) responden
lepasan ijazah sarjana muda, 35 orang (8.8%) responden graduan ijazah sarjana, manakala
baki 2 orang (0.5%) responden mempunyai lain-lain pendidikan.

Jadual 6 Pendidikan Tertinggi Responden

Faktor Kategori N Peratus

Pendidikan Tertinggi SPM 126 315
STPM 29 7.2
Diploma 87 21.7
ljazah Sarjana Muda 121 30.3
ljazah Sarjana 35 8.8
ljazah Doktor Falsafah 0 0
Lain-lain 2 0.5

Jumlah 400 100

Jadual 7 di bawah menunjukkan taburan data bagi pekerjaan responden. Seramai 94
orang (23.5%) responden berkhidmat sebagai penjawat awam, 144 orang (36%) responden

kakitangan swasta, 64 orang (15.7%) bekerja sendiri, 8 orang (2%) tidak bekerja, 84 orang
(21%) masih lagi belajar dan baki 7 orang (1.8%) responden menanda pada kategori lain-lain.

Jadual 7 Pekerjaan Responden

Faktor Kategori N Peratus

Pekerjaan Kakitangan Awam 94 235
Kakitangan Swasta 144 36.0
Bekerja Sendiri 63 15.7
Tidak Bekerja 8 2.0
Pelajar 84 21.0
Lain-lain 7 1.8

Jumlah 400 100

Jadual 8 di bawah menjelaskan tentang sumber pengetahuan responden. Seramai 86
orang (21.5%) mendapatkan maklumat dari media sosial, 88 orang (22%) melalui media
cetak, 44 orang (11%) menerima imput dari media elektronik, 110 orang (27.5%) melalui
pendidikan formal, 57 orang (14.2%) melalui pendidikan tidak formal, dan 15 orang (13.8%)
melalui lain-lain sumber.

Jadual 8 Sumber Pengetahuan Responden

Faktor N Peratus
Media Sosial 86 21.5
Media Cetak 88 22.0
Media Elektronik 44 11.0
Pendidikan Formal 110 27.5
Pendidikan Tidak Formal 57 14.2
Lain-lain 15 3.8
Jumlah 400 100

6.0 DAPATAN KAJIAN DAN PERBINCANGAN

Wanita mempunyai tanggungjawab yang sangat besar dalam pembentukan dan pembangunan
keluarga dan masyarakat Islam selain lelaki. Namun, tanpa wanita sebagai penguat dan tulang
belakang, mana mungkin akan terteguhnya sebuah keluarga yang akan membangunkan
generasi ummah. Realiti ini dapat dilihat sejak zaman kebangkitan awal Islam lagi. Peranan
ini telah dimainkan oleh isteri-isteri Rasulullah SAW dan para sahabat dalam menyokong
aktiviti dakwah Islamiah yang membawa kepada pembentukan sebuah masyarakat Islam.

Penyusuan susu ibu adalah satu tanggungjawab yang perlu dilaksanakan kepada
seseorang anak. Walau bagaimanapun jumhur fugaha menyatakan bahawa tanggungjawab
penyusuan susu ibu ini merupakan satu suruhan yang sunat dan bukannya wajib. Ini kerana
anak berhak mendapat makanan yang terbaik yang menjamin kelangsungan hidupnya.
Makanan tersebut adalah susu ibu yang mempunyai khasiat yang tiada tolok bandingnya.
Walau bagaimanapun mazhab Syafii dan Hanbali mewajibkan pemberian susu ibu kepada
bayi yang baru lahir kerana ianya sangat penting kepada kehidupan seorang bayi (Normadiah
Daud et al, 2015).

Walau bagaimanapun tanggungjawab penyusuan kepada anak boleh bertukar menjadi
wajib dalam tiga keadaan. Pertamanya, sekiranya bayi tersebut tidak dapat menerima susu
lain selain daripada susu ibunya kerana sakit atau alahan yang tertentu. Kedua, sekiranya
tiada wanita lain yang sanggup menyusukan anaknya pada masa tersebut. Ketiga, sekiranya
bapa tidak berkemampuan untuk mengupah wanita lain untuk menyusukan anak tersebut
(Normadiah Daud et al, 2015).

Al-Husni (1995) mengambil pendapat mazhab Syafii dan Hanafi bahawa kesahan
hukum penyusuan hanya kepada perempuan yang menyusukan anak dan telah mencapai usia
sembilan tahun. Sekiranya susu itu datang dari seorang lelaki yang boleh mengeluarkan susu
dari dirinya, ia tidak akan menjadi mahram pada anak tersebut walaupun diminum dengan
kadar yang banyak. Pandangan ini turut disokong oleh ulama mazhab Maliki dan Hanbali.

Ada pendapat yang mengatakan penyusuan adalah hak anak dan kewajipan ibu yang
mesti dilaksanakan. Namun begitu, ada juga sebahagian ulama yang mengatakan penyusuan
adalah hak ibu dan bukan kewajipannya. Justeru, para ibu berhak meninggalkan penyusuan
dengan alasan tertentu. Dalam al-Qur’an ada juga menyebut akan kewajipan seorang bapa
kepada anak dan juga isterinya yang mana para bapa ini harus memberi nafkah termasuk
makanan, pakaian dan tempat tinggal kepada ibu-ibu yang menyusukan anak mereka. Ini
kerana rezeki yang masuk ke dalam perut anak adalah daripada susu yang keluar daripada
seorang ibu (Sayyid Qutb, 1997).

Seperkara lagi, walaupun penyusuan adalah hak kepada anak dan kewajipan ke atas
ibu menyusukan, namun masih berlaku pertikaian dalam kalangan ulama berkaitan dengan
masa kewajipan tersebut iaitu adakah ketika ibu tersebut masih bergelar isteri atau
sebaliknya. Menurut Zaydan (2000), berdasarkan uruf iaitu penyusuan wajib ketika mana
perempuan tersebut masih berada dalam ikatan perkahwinan dan bukannya bagi meraka yang
telah bercerai.

Berbeza pula dengan pandangan yang dikeluarkan oleh Rashid Ridha (2005), beliau
mengatakan wajib kepada semua wanita yang bergelar ibu tidak kira masih bergelar isteri
atau telah bercerai. Selagi mana mereka sihat dan mempunyai susu, penyusuan adalah wajib
dilakukan. Ada juga yang mengambil pendapat yang rajih iaitu ibu wajib menyusukan
anaknya ketika masih bergelar seorang isteri. Sebaliknya sekiranya mereka telah bercerai, ibu
tidak lagi wajib memberi susu kepada anak tersebut.

Oleh itu hasil kajian yang dijalankan, Jadual 8 menerangkan berkaitan dengan
kesedaran responden berkaitan penyusuan sebgai hak dan kewajipan ibu. Penyusuan susu
adalah tanggungjawab seorang ibu kepada seseorang anak (Min = 4.71, SP = 0.61),
penyusuan susu ibu disyariatkan secara jelas dalam al-Qur’an dan hadis (Min = 4.42, SP =
0.77), bayi hendaklah disusui oleh ibu yang tidak mempunyai sebarang keuzuran untuk
menyusu bayinya (Min = 4.46, SP = 0.71).

Ibu boleh menyerahkan anaknya untuk disusui oleh wanita lain setelah mendapat
keizinan suami/ bapanya (Min = 4.12, SP = 0.86), penyusuan susu ibu akan menjadi wajib
sekiranya anaknya alah (alergi) dengan semua makanan dan minuman lain kecuali susu ibu
(Min = 4.21, SP = 0.96), dan Islam membolehkan dengan menggunakan perahan susu ibu
(Min = 4.26, SP = 0.78).

Jadual 9: B1 — Kesedaran Berkaitan Penyusuan Sebagai Hak Dan Kewajipan Ibu

Item Kekerapan & Peratus Min &
STS TS TP S SS SP
Penyusuan susu adalah tanggungjawab | O 6 16 65 313 4.71
ibu 0) (1.5) (4.0 (16.3) (78.3) (0.61)
Penyusuan susu ibu disyariatkan dalam | O 0 70 90 240 4.42
al-Quran dan Hadis 0) 0) (17.5) (22.5) (60.0) 0.77)
Bayi hendaklah disusui ibu yang tidak | O 4 39 124 233 4.46
mempunyai keuzuran (0) (1.0) (9.8) (31.0) (58.3) (0.71)
Ibu boleh serah anak untuk disusui | 5 12 62 172 149 4.12
wanita lain setelah dapat izin (1.3) (3.0) (15.5) (43.0) (37.3) (0.86)
Penyusuan jadi wajib sekiranya anaknya | 12 4 69 115 200 4.21
alergi dengan makanan (3.0) (1.0) (17.3) (28.8) (50.0) (0.96)

63




Proceeding of 2nd International Conference on Law, Economics and Education (ICONLEE) | eISBN: 978-967-2122-17-3
13th -14th December 2017, Grand Bluewave Hotel Shah Alam, Malaysia.

Islam membolehkan penyusuan dengan | O 8 60 150 182 4.26
menggunakan perahan susu 0) (2.0) (15.0) (37.5) (45.5) (0.78)
Jumlah 400 4.36

Hasil dari analisis data dan dapatan kajian, responden cakna dengan hak dan
kewajipan seorang ibu mengenai penyusuan. Ini dapat diperhatikan melalui maklum balas
responden yang positif pada pilihan jawapan sangat setuju (SS) dan setuju (S) pada item-item
yang berikut: 1. penyusuan susu anak adalah tanggungjawab ibu (SS: 313 - 78.3%), 2.
penyusuan susu ibu disyariatkan didalam al-Quran dan Hadith (SS: 240 — 60%), 3. bayi
hendaklah disusui ibu yang tidak mempunyai keuzuran (SS: 233 (58.3%), 4. ibu boleh
menyerahkan anak disusui wanita lain setelah mendapat izin suami (S: 172 — 43%), 5.
penyusuan menjadi wajib sekiranya anaknya alergi dengan makanan (SS: 200 — 50%), dan 6.
Islam membolehkan penyusuan dengan menggunakan perahan (SS: 182 — 45.5%).

Secara keseluruhannya responden mempunyai kesedaran yang sangat baik berkaitan
penyusuan sebagai hak dan kewajipan ibu. Ini selaras dengan kajian Normadiah Daud et al
(2015) bahawa penyusuan susu ibu adalah satu hak dan tanggungjawab yang perlu
dilaksanakan kepada seseorang anak.

7.0 KESIMPULAN

Berdasarkan hasil kajian yang dijalankan, secara umumnya masyarakat Islam mempunyai
kesedaran yang baik berkaitan hukum-hukum penyusuan khususnya mengenai penyusuan
sebagai hak dan kewajipan ibu. Hal ini kerana susu ibu merupakan sumber pemakanan yang
seimbang bagi seorang bayi. Penyusuan yang berjalan dengan baik dapat menjamin kesihatan
emosi dan fizikal bayi.Justeru para ibu perlu mengetahui bahawa penyusuan merupakan hak
dan kewajipan seorang ibu terhadap anaknya. Tiada alasan yang boleh dibuat oleh ibu untuk
tidak menyusukan anaknya sekiranya tiada alasan yang munasabah.

